
	НАЙРУУЛАГЧИЙН УРАН ЧАДВАР

	 

	“МОНГОЛЫН ЗОХИОЛЧДЫН ХОРОО” Улаанбаатар хотноо 1971 онд эрхлэн хэвлүүлсэн “ХЭН ХЭЛСЭН ЮМ БЭ?” номоос

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

ОРШЛЫН ОРОНД

	 

	Оддын хүрээлэнд нэгэн одон бүгэхэд түүний гэрэл нь манай дэлхий рүү олон жил олон үеийн туршид сацран ирсээр байдаг ёсон бий. Түүний нэгэн адил гэгээрсэн мэргэд бичгийн хүмүүс насан эцэслэхүйеэ оюун ухааны нь гэрэл туяа хэдэн үе дамжин гялбан сацран байдгийн жишээг бид олонтоо мэднэ. Миний бодоход сүүлийн нь хэдэн зохиолыг энэ түүвэрт эмхэтгэн толилуулж буй зохиолч Ламжавын Ванган уртын урт настай, удаан жилийн цуурайтай нандин чухаг бүтээлийн эзэн мөн болъюу.

	Тэрбээр өвөрмөц барилтай, өөрийн гэх үг хэл, сэдэв санаа дүр зурагтай, хэлье гэсэн санаагаа хэнд ч ойлгогдохоор хэлдэг нэгэнт хэлснээ хэзээ ч үл давтдаг өөнтөгч гярхай нүдтэй, өгөөмөр баян сэтгэмжтэй зохиолч бүлгээ. Түүний уран бүтээлийн эрхэм содон шинж чанар энэ түүвэрт орсон зохиол бүрээс тусах бий. Тийм ч учраас орсон зохиолын утга санааг тайлбарлан нуршилгүй харин бүтээсэн хүний нь тухай хэдэн үг дурсан бичсүү.

	Л. Ванган аливаа нэгэн зохиолыг бичихээр сэдэн эхлэхдээ юуны өмнө үйл явдал, түүнд хамаарагдан гарах хүмүүсийн дүрийг холбон боддог байсан юм.

	Зохиолд гарах үйл явдалд ямар хүмүүс татагдан орсноос тэр үйл явдлын тавилан шийдвэрлэгдэнэ. Сайн улс дийлэнх нь байвал муу явдал ч сайн руугаа эргэнэ. Муухан улс тэр явдалд оролцох юм бол сайн сайхан үйлс ч муугаараа эргэнэ гэж ярьж байхыг нь сонссон.

	Бас нэг залуу зохиолчтой ярихдаа хэлсэн нь:

	— Хүнээ ол, хүнээ сайн бод, өөр зантай өөр зорилготой хэдэн хүний дунд дэвшүүлэн тавих санаа, асуудлаа тавьчих. Тэгэхээр л хүн хүн өөр өөрийнхөөрөө хандах бий. Тэрнээс чинь бүх юм яриа, маргаан үйл явдал эхлэл төгсгөл цөм урган гарна гэж билээ.

	Л. Ванган зохиолыг сэдэн эхлэхдээ ор хоосноор «зохионо» гэж байхгүй, үргэлж өөрийн үзсэн, харсан, дуулсан сонссоноос юмыг эхлэн боддог, бодсон дээрээ тулгуурлан нэгтгэж, санаагаа цааш нь хөгжүүлэн, амьдралын явц, өрнөлд нь харуулдаг онцлогтой байсан юм.

	Жишээлбэл, энэ түүвэрт орж байгаа «Бямбаагийн зээрд» гэдэг кино туужийн төлөвлөгөөг бид хоёр ярилцсан бөгөөд (тэгэхэд «Суман зээрд» гэдэг нэртэй байсан юм) хэд хэдэн зүйл дээр маргалдаж байснаа санаж байна. Энд зөвхөн нэгийг дурсъя.

	Ядуу айлын ганц сайн морийг баяных эзэрхэн авчаад түүнийг барьж авах гэж ядаж байгаа нэг хэсэг хийх хэрэгтэй боллоо. Энэ бол Ванганы санаа юм. Тэгэхээр нь би хэллээ. «Барьж ядаад байхдаа яадаг юм. Баян айл хэдэн сайн адуучинтай, бас хэдэн уургын морьтой байсан байлгүй» гэлээ. Тэгсэн нь Ванган:

	— Үгүй, үгүй ядуу айл тэгвэл ганц морио яаж барьж байсан байх вэ? Тэднийд уургын морь байхгүй шүү дээ. Очоод л хүзүүдээд авдаг байсан байж таарна... Тийм морийг уургалах гэхээр үргэж ороолоод сүйд болох ёстой доо— гэж байсан нь санагдаж байна.

	Үнэхээр юмыг гүйцэд боддог нь гарч байгаа биз? Ийнхүү зохиолын хэсэг, орсон гарсан зүйл бүрийг нарийн тунгаадаг нь тун гайхалтай байсан юм.

	«Өглөө» гэдэг киног зохиож байх үед иймэрхүү хэлэлцэх, маргах зүйл олон гарч байсан. Бараг тухай бүр бүтээхийн туршлага, амьдралын мэдлэг зузаан, учир зүйн гогцоог сүрхий олдгоороо Л. Ванган маань санаагаа лавтайяа нотлон чадаж, тэр бүхнийг нь би хөдөлшгүйеэ хүлээн авч байсныг хэлэх юун! Харин өөрийн санасан нь үнэхээр согогтой бол мэтгэн мэлзээд байдаггүй, тэр дорхноо нөхрийн зөвийг хүлээж авдаг байсныг үл дурдан өнгөрч болохгүй мэт. «Өглөө» гэдэг кино дээр Сүхбаатар, Бодоо, Данзан нар Богд хаанд бараалхаж буй нэгэн хэсэг байдгийг үзсэн хүн санаж байгаа байх тэгэхэд богд хаан эртний сургаалыг иш татан, төр улсыг тогтоож төвхнүүлэх хэчнээн бэрхтэйг дурддаг билээ. Үүнд Бодоо зэвүүцэн хэдэрлэж, Данзан хэлэх үгээ олж ядан гөлөлзөж байдаг юм. Тэгэхээр Сүхбаатар зохих хариу өгөх ёстой нь уул зохиолыг бичиж байгаа бид хоёрт тодорхой байлаа.

	Таны саяын хэлдэг үг бусдаас булаан эзэлсэн нутгийг хэлж байгаа болохоос эзэн хүн улс орноо эзэгнэн захирахыг хэлсэн үг биш байна— гэсэн санаатай үг хэлье гэж би бодоод түүнийг бичлээ. Ванган миний тэр бичсэн үгийг баллаад ондоо үг бичив. Би зөвшөөрсөнгүй. Ванган хэдэн ондоо янзын үг бичив. Гэтэл тэр бүхэн нь миний санаанд буудаггүй. Тэгэхээр нь Ванган миний бичсэн үгийг найруулгын төдий янзлаад балласнаа сэргээж бичсэн билээ.

	Ингэж бусдын санал онолыг соргог сонсож, нямбай ханддаг нь надад бас л их сонин санагддаг байсан юм. Их ч сургамж болсон юм.

	Ямар нэгэн зохиол бичихээр бодож явахдаа үргэлж бодсон санаснаа хүнд ярьж явдаг билээ. Хүн голно шилнэ гэж байхгүй, хэнд ч хамаагүй ярина. Сонссон хүн тэгэхээр заавал нэг юм хэлнэ. Тэр бүхнийг тусгай авч, зохиолынхоо төлөвлөгөөг хянан засварлаж, хасахыг нь хасаж, нэмэхийг нь нэмсээр байгаад амаар ярьдаг бэлэн зохиолтой болчихно. Түүнийг бас дотнын хэдэн нөхөдтэйгөө ярьж эцсийн саналыг нь сонсож аваад өөрөө машиндаад суучихна даа. Нэг жүжгийг 7 хоногоос илүү машиндахыг нь би мэдэхгүй юм. Урьдчилж хамаг юмыг нь бодчихсон тэр байтугай харилцан ярих яриаг нь хүртэл бодчихсон хүнд тэр бүхнийг цааснаа буулгахад дунджаар гэдэг албаны үг хэрэглэвэл өдрийн нэг үзэгдэл л байдаг юм байна билээ.

	Мэдээжийн хэрэг бичиж байх үедээ гацах нь байдаг л байсан юм. Тийм үедээ над руу хааяа утасдаад:

	— Чи нэг ирэлгүй болохгүй нь гэдэг сэн. Очиход үстэй дээл нөмгөн өмсчихөөд, папирос тамхины соруулыг нь лавхан зуучхаад өрөөн дотуур, өсгийгөө хүндхэн тавилж алгуурхан холхиж байдаг сан.

	Тэгээд гацсанаа ярьж, хүний санал зөвлөгөө сонсоод дахин машиныхаа ард сууна. Машиндаж гаргасан зүйл нь өгсөн саналаар хийсэн ч зүйл байдаг, тэс ондоо ч байж болзошгүй л байдаг. Хүний санал онолоос тусгал авч шал ондоо зүйл бодон олдог нь надад бас их л гайхалтай сонин чадвар шиг санагддаг байсан юм.

	Энэ эмхэтгэлд орсон жүжгүүдийг дахин уншихад зохиосон хүний нь дурдсан чанар байдал нүдэнд харагдаж, санаанд ургасан учир тэр бүхнийг оршлын оронд бичин толилуулав.

	Ч. ЧИМИД

	1969 он



	
НАЙРУУЛАГЧИЙН УРАН ЧАДВАР

	 

	1

	 

	Намрын эхэн сарын дундуур, цэнхэр манан суунагласан Ханжингийн хөх нурууны салбар, Сүүл харын шандын хойт энгэрт хоёр цагаан гэр харагдана. Ойртон очвоос багавтар гэрийн сүүдэрт ширдэг дэвсэж, уяатай хүүхэд мөлхүүлсэн байх бөгөөд нар шингэх дөхөж, үнээ мал ирж оройн сааль эхэлж байгаа ажээ. Энэ хот айлын нэг нь малчин өвгөн Дашийн Гончиг, нөгөө нь малчин эмэгтэй Ойдовын Туяагийнх юм.

	Гончигийн авгай Балжид гуай гэрээсээ гарч үнээ тугалаа ажиглан байснаа хүүе Хандаа! цаана чинь болохоо байлаа, гараарай, гараарай гэхэд Ханд гуай хувингаа барин гүйн гарч ирээд хаа, хөж манай энэ тарлан үнээ дандаа түрүүлж ирээд загисуулчих гээд байдаг их сүж үнээ дээ. Гүй тэр муу халзан бярууг хараач, уяатай тугал мөргөөд алах нь байна шүү гэх зэргээр малчин ардын ажлын нэг оройн яриа үргэлжилнэ.

	Туяа энэ жил 26 настай, эх Ханд, дүү Энхээ нарын хамт амьжирдаг, дүү нь сумын бага сургуульд сурдаг, өөрөө сурч байсан боловч эцэг нь 1945 оны байлдаанд амь үрэгдсэн учир ээждээ тус болж амины хэдэн малаа арчлан маллаж, жил дараалан өсгөж, багийнхаа дотор тэргүүлж яваа залуу малчин юм.

	Сум багийн захиргаанаас зохиож байгаа төрөл бүрийн ажил, ялангуяа мал, мах, ноос, түүхий эдийн бэлтгэлийг хангахад Туяа бусдыг хошуучлан идэвхтэй оролцдогоос гадна МХЗЭ-ийн гишүүний үүргийг хөнгөн шуурхай биелүүлдэг учир багийн ардууд түүнийг «Сүрхий охин» «Ханд ч одоо газардахгүй боллоо», «Овоо ажлын дүйтэй юм», «Ажилч хичээнгүй», «Хүнд тусархаг сайн охин» гэлцэх болсон бөгөөд нэг өдөр багийн ардын хурлаар багийнхаа ажлыг сайжруулах тухай хэлэлцээд Туяаг багийн даргаар сонгожээ.

	Хувийн аж ахуйтны үед багийн дарга шиг хариуцлагатай бөгөөд бэрхшээлтэй хэцүү ажил байсангүй. Туяа ч энэ ажлаас зориг шантарсангүй, сум орны удирдлага, үнэнч шударга, тохитой, томоотой ахмад хүмүүсийн сургамж зөвлөгөөнийг авч, өөрийн гэсэн үзэл бодлыг хатуу сахин ажилдаа орсон байна.

	Багийнхаа ажлыг дээш татахын тулд яах вэ? гэдэг асуудалд Туяагийн бодсон нь хамгийн тэргүүний ажиллагаатай багтай хөдөлмөрийн уралдаан байгуулах, тэдний үлгэр жишээгээр ажиллах нь зүйтэй байлаа. Бас өөрийнхөө багийн хөдөлмөрийн чадвартай хүн нэг бүрийн хүч хөдөлмөрийг нэгтгэн зохион байгуулах, нийтийн хөдөлмөрт сургах, хамтач үзлээр хүмүүжүүлэх, хүчээ нийлүүлэн нэг нь нөгөөдөө тус болохын ач холбогдлыг хүн нэг бүрийд биеэр, дадлага туршлагаар батлан үзүүлэх хэрэгтэй болжээ.

	Ингээд бүх ажлаараа сумынхаа хэмжээн дээр тэргүүлж яваа нэг дүгээр багтай хөдөлмөрийн уралдаан байгуулж ажилласнаас гадна намрын хадлангийн үеэр ардуудын хүчийг нийлүүлэн, нэг нь нөгөөдөө туслах үндсэн дээр өвс хадах ажлыг зохион байгуулахад Равдан, Дамдин мэтийн хүмүүс дургүйцэн эсэргүүцэж байсан боловч өвлийн хар зуд, хаврын цагаан зуд болоход багийн фондын өвснөөс гуйн авч хувийнхаа малыг тэжээж, намрын хийсэн хамтын ажлын ач тусыг ойлгон авч байгаа нь Туяагийн ажлын эхлэлт зөв болсныг үзүүлж өглөө.

	Туяа хар зудын үеэр хөлдсөн худгийг чулуу улайсган гэсгээж хүний, өөрийн олон малыг усаар хангах ажлыг биечлэн гүйцэтгэснээс гадна цагаан зуд болоход оторчдыг зохион байгуулж, эргэж яваад мориноосоо унаж нэлээд хүнд бэртсэнээс мэдрэлийн согогтой болжээ. Энэ согогоор Туяа 2-3 жил шаналан зовж, хэд хэдэн шинжээчдэд үзүүлэн янз янзаар шинжлүүлсэн боловч олигтой сайжрахгүй, биеийн өрөөсөн тал эрхтэн үл ялих саа өвчтэй байлаа. Энэ үед Зөвлөлт Холбоот Улсад дээд сургууль төгсөөд, дөнгөж, сая ирсэн залуу мэргэжилтэн Туяагийн биеийн байдлыг нягтлан үзэж, түрүүчийн гаргасан ерөнхий дүгнэлтийг зөвшөөрөхийн зэрэгцээ өөрөө нэлээд хэдэн зүйлийг шинээр нэмж тодорхойлов.

	Мориноос ойчсоноос болж Туяагийн тархинд хүнд доргилт болсон бөгөөд тархины бор гадаргад үүссэн хүчтэй хямралын улмаас бүх тархины системд гэмтэл бий болжээ. Ялангуяа тархины баруун талын гэмтлээс болж зүүн талын эрхтэнд саа өвчин туссан бөгөөд үүнийг эдгээх ганц арга бол үзэл санааны үйлдлийг хурц болгох, үйл хэргийн үйлдлийг цэгцлэх ёстой гэсэн онцгой сонин онош тогтоожээ.

	Шинэхэн мэргэжилтний тогтоосон шинэ оношны дагуу эмчлүүлсэн Туяагийн бие өдрөөс өдөрт дээрдэн, сар шахмын хугацаанд сайжран эдгэж, ажил төрөлдөө орж, түмэн олонтоо сайшаагдан, төр улсдаа үнэлэгдэн, ардын их хурлын депутат болох хүртлээ алдар нэрээ цуурайтуулсан билээ. Энэ бүхэн бол найруулагч Л. Ванган Москва хот дахь театрын урлагийн дээд сургууль төгсөж ирээд Ч. Ойдовын зохиосон «Туяа» жүжгийг зохиолын болон найруулгын талаар задлан шинжилж, засварлан босгосон тухай товч өгүүлэлт юм. Ч. Ойдовын «Туяа» жүжиг олон удаа хяналтад орж, олигтой бүтээл болж чадахгүй байсаар найруулагч Л. Ванганы шийдвэрлэлтээр театрын үзвэрийн санд нэмэгдсэн бөгөөд Л. Ванган энэ мэт олон жүжгийн хувь заяаг шийдвэрлэсэн хүн.

	Монголын театрын урлагийн судлалд жүжгийн зохиол болон жүжигчдийн уран чадварын тухай нэлээд анхаарагдаж, зарим нэг ахиц гарч байгаа боловч найруулагчийн уран бүтээлийн тухай судлагдсан зүйл ховор байна. Манай нэрт найруулагчдаас өөрсдийн уран бүтээлийн зарчим туршлага, арга барилын тухай бичиж тэмдэглэсэн өгүүллүүдийг шинжин үзэж хураангуйлан дүгнэх буюу тодорхой нэг найруулагчийн хөдөлмөрийг нарийвчлан судалж, түүхийн болон онолын талаар үнэн зөв тодорхойлох нь театрын урлагийн судлал ба залуу найруулагчдын уран бүтээлд хамгийн хэрэгцээтэй зүйлийн нэг болох ёстой.

	Орчин үеийн театрын урлагийн хөгжилд тодрон гарсан нэрт найруулагчдын хөдөлмөр бүтээл, арга барил өвөрмөц шинж агуулга чанарыг онолын талаар шинжин судлах ажлыг эрчимжүүлэх шаардлага зүй ёсоор тавигдаж байна. Найруулагчийн урлаг бол театрын урлагийн шийдвэрлэх хүчин зүйлийн нэг бөгөөд тайзны уран бүтээлийг Марксист-Ленинист гоо зүйн үүднээс зохион байгуулах өвөрмөц шинжлэх ухаан юм. Найруулагчийн урлаг бол хүний авьяас билэг, уран сэтгэмжийг уудлан дайчлах нарийн мэргэжлийн ажил мөн.

	Найруулагчийн хөдөлмөр оролцоогүй тайзны ямар нэр бүтээл байж болохгүй. Найруулагчийн урлаг нь нийт жүжигчид болон үй түмэн үзэгчдийг сурган хүмүүжүүлэгч бөгөөд цэцэн цэлмэг сэтгэгчийн оюуны хөдөлмөр юм. Тайзны урлагийн агуулга хэлбэр зохиомж, хэмжээ, өнгө үзэмж, жүжиглэл, хэллэг, дуулал, хөгжимдөлт, бүжиглэл, чимэглэл зэргийг хамарсан байдагт найруулагчийн урлагийн өвөрмөц онцлог оршино. Уран бүтээл найруулах арга зүй бол жүжиг жүжиглэхүй ухаан, дуу, хөгжим, бүжгийн нэгдсэн б, тээлийн тухай шинжлэх ухаан мөн.

	Урлагийн найруулагчийн хөдөлмөр бүтээлийг янз янзаар үзэх жигд биш ойлголт байсаар байна. Зарим зохиолч найруулагчийг бусдын зохиол бүтээлд халдан түрэмгийлэгч гэж хяхуурхан үзэж байхад зарим зохиолч найруулагчийг хамтран бүтээлцэгч хэмээн хүндэтгэн үздэг билээ. Зарим жүжигчид найруулагчийн эрхшээлд ямар ч арчаагүй боол мэт байдаг бол зарим жүжигчид, найруулагчаас өгсөн чиглэлийг удирдлага болгон биеэ дааж уран сайхны дүр бүтээдэг.

	Театрын урлагт найруулагчийн бүтээл, жүжигчний бүтээл хоёрын чухам аль нь гол байх вэ? гэдэг асуудал ч гарч байна. Тайзны урлагийн найруулагч гэдэгт жүжгийн найруулагч, хөгжмийн найруулагч, дууны найруулагч, бүжгийн найруулагч, зургийн найруулагч гэх мэт олон төрлийн найрлага зүйн ухаан хамаарагдах юм. Эдгээрийн дотроос жүжгийн найруулагч буюу ерөнхий найруулагчийн гүйцэтгэх үүрэг бусдаасаа илүү байх шаардлагатай. Ший жүжгийн найрлага зүйн ухааныг бүтээлчээр эзэмшсэн жинхэнэ найруулагч болно гэдэг бол хэн бүхний санаархал биш, харин цэцэн сэргэлэн ухаан уран нарийн арга, уйгагүй хөдөлмөрийн нийлбэр юм.

	Бодит үнэний тусгалыг урлагийн үнэнээр илэрхийлэх яруу сайхны үзэл, уран сэтгэмж найруулагч бүрийнх ижилгүй байдгаас нэг жүжиг арван янзын найрлагатай байж болдог байна.

	Найрууллын ухааны ерөнхий томьёоллыг тодруулах зорилгоор монголын орчин үеийн театрын найруулагчдын хөдөлмөр бүтээлтэй танилцах хэрэгтэй юм.

	Монголын орчин үеийн найруулагчийн урлагийн үүсэл хөгжил нь дотоод гадаадын түүхэн нөхцөл нөлөөлөлтэй салшгүй холбоотой юм. Энэ нь нэг талаар өөрийн үндэсний урлаг, соёлын өв уламжлалыг шинэ нөхцөл байдалд нийцүүлэн хөгжүүлсэн нь манайд найруулагчийн урлаг дэгжин дээшлэх үндэс болжээ. Энэ нь нөгөө талаар Зөвлөлт Холбоот Улсын театрын урлагийн шууд нөлөөгөөр монголын орчин үеийн театрын урлаг, найруулагчийн уран чадвар цэцэглэн дэлгэрсэн байна.

	Монголын хувьсгалт театрыг үүсгэн байгуулагчид, хувьсгалт жүжгийн анхны зохиолыг найруулан бүтээгчид нь Зөвлөлт Холбоот Улсын театрын урлаг, тухайлбал: СССР-ийн дуурь бүжгийн их театр, Москвагийн уран сайхны театрын үзвэрийн сантай танилцаж, гарган үзүүлсэн жүжиг, дуурийн бүтээл болон тэр бүхнийг найруулсан арга ажиллагаатай биеэр танилцаж, нарийн ажиглалтыг хийж байжээ.

	Үүнээс гадна ардын хувьсгалын эхний жилүүдэд монголд сууж байсан Зөвлөлтийн элчний дэргэд байгуулагдсан интернационалч клуб нь Зөвлөлтийн театрын шууд удирдлагаар ажиллаж, монголын утга зохиол, урлагийн сэхээтнүүдэд бодит жишээ болж байлаа. 1922 оны эхээр байгуулагдсан утга зохиол, урлагийн сайн дурын бүлгэм нь дээрх клубтэй нягт холбоотой ажиллаж, үндэсний хувьсгалт жүжгийг анх удаа зохион найруулж гаргасан билээ. Энэ нь 1922 оны хавар интернационалч клубт тавигдсан «Сандо амбан» буюу «Ойрх цагийн товч түүх» гэдэг жүжиг болно. Чухамхүү үүнээс манай үндэсний найруулагчдын анхны зүтгэлтнүүд төрөн гарсан юм. Үүнд: С. Буяннэмэх. Ш. Аюуш. Гомбожав нарын зэрэг авьяастнууд 1930 он хүртэл ший жүжиг зохион бичиж, найруулан бүтээж, найруулах арга ухааныг эзэмших анхны алхмыг хийжээ. Сайн дурын театрын үзвэрийн санд бий болсон буюу үндэсний театрын хөгжлийн эхний 10 жилд (1921-1931) гарсан улс төр, ухуулгын жүжиг буюу гадаад дотоодын дарлагчид болон хар шар хамжлагын эздийн мөлжлөгийг шүүмжилсэн жүжиг, аж байдал, ёс суртахууны жүжгүүд нь найруулгын талаар шинэчлэлийг хийсэн байна. Энэ нь тухайн үеийн нийгэм улс төрийн асар их өөрчлөлттэй шууд холбоотой бөгөөд шинэ амьдралыг тусгасан шинэ урлаг үүсэн бүрэлдэх нь хөгжлийн зүй тогтоол юм.

	Жүжгийн найруулгын дээрх шинэчлэлийн мөн чанар чухам юунд орших вэ? Үндэсний жүжгийн найруулгын эртний дэг журам болон хятад түвд жүжгийн найруулгын хэлбэр маягийг хуулбарлаагүй цоо шинэ арга барилыг бий болгон хэрэглэснээр жинхэнэ шинэчлэлийг хийжээ. С. Буяннэмэх, Гомбожав, Ш. Аюуш зэрэг найруулагчдын үйл ажиллагаанд үйл явдлын зайлшгүй шалтгаант холбоо дутмаг, хэсэгчилсэн гэнэн байдал нэлээд байсан боловч Зөвлөлтийн театрын найруулгын нөлөө зохих хэмжээгээр тусгагдсан байжээ. Зөвлөлтийн театрын энэхүү найруулгын ур зүйн ухаан, монголын шинэ театрын хөгжилд улам гүнзгийрэн дэлгэрсэн түүхтэй,

	Монголд мэргэжлийн театр байгуулах бэлтгэл сургууль болсон уран сайхны түр сургууль болон театрт багшлахаар 1930 онд уригдан ирсэн Зөвлөлтийн театрын шилдэг найруулагчдын нэг А. Ефремов, монголын театрын урлаг, найруулагчийн үйл ажиллагаанд социалист реализмын арга нэвтрэн дэлгэрэх эх булгийг нээж өгсөн юм.

	А. Ефремов бол их найруулагч Станиславскийн жинхэнэ шавь бөгөөд Зөвлөлтийн олон үндэстнүүд хийгээд гадаадын зарим орны театрт Станиславскийн сургаалыг сурталчлан дэлгэрүүлэх үйл хэрэгт үлэмжийн гавьяа байгуулсан хүн. Ийм учраас Монголын театрын урлаг, найруулагчийн бүтээл нь Станиславскийн сургаалыг шууд удирдлага болгон социалист реализмын аргаар тууштай хөгжиж ирлээ. Театрын урлагт шинэ нээлтийг хийсэн Станиславскийн сургаал бол манай театрын найруулагчид болон жүжигчдийн мөрийн хөтөлбөр болж ирсэн ба болсоор ч байна. Зөвлөлтийн мэргэжилтэн багш А. Ефремов, В. Борейшо нар болон бусад хүмүүсийн заавар зөвлөгөөн нь Станиславскийн сургаалыг манай үндэсний өвөрмөц нөхцөл байдалд улам хөгжүүлсэн билээ. Учир иймийн тул театрын урлагийн тухай К. Станиславскийн онолын мөн чанар нь урлагийн тухай бусад сургаалаас давуутай бөгөөд ач холбогдолтойн тухай товч өгүүлэх хэрэгтэй боллоо.

	Хүний нийгмийн хөгжлийн зуун бүхэн өөрийн театрын онол сургаалыг боловсруулан гаргасан түүхтэй. Тухайн үеийнхээ театр, урлагийн онол сургаалыг боловсруулсан Аристотель, Дидро, Гёте, Вагнер зэрэг гүн ухаантны шинэчлэл нээлтүүд нь одоо түүхийн үнэт бүтээл болон үлджээ. Их сэтгэгч Саниславский театрын урлагт цоо шинэ журам, эмх цэгцийг тогтоосон бөгөөд түүнийг өмнө үеийн тайзны урлагийн олон төрлийн урсгал чиглэлтэй хутгаж болохгүй юм. Станиславский бол чадвартай жүжигчин, уран сэтгэгч төдийгүй их найруулагч, театрын урлагт тодорхой чиглэлийг бий болгогч мөн. Станиславскийн сургаалын тухай дэлгэрэнгүй өгүүлэх боломжгүй учир уг сургаалын хамгийн гол гогцоо асуудлаас хэдэн зүйлийг тэмдэглэе.

	19, 20-р зууны үеийн тэргүүний жүжигчдийн бүтээлч туршлагыг задлан шинжилж, жүжигчний уран чадварын тухай шинэ онолыг бий болгосонд Станиславскийн сургаалын онцлог оршино.

	Тайзан дээр жүжиглэж байгаа жүжигчний зан байдлын бодит хуулийг Станиславскийгаас өөр хэн ч нээгээгүй бөгөөд Станиславскийгаас өөр хэн ч жүжигчний сэхээрэх замыг нээж, дотоод ухамсрыг хөгжүүлэхийн төлөө тэмцээгүй билээ. Станиславскийн сургаал бол бусад төрлийн шинжлэх ухааны эрдэмтэн мэргэдийн хийсэн нээлт ололтуудтай тэнцэх нэн чухал нээлт мөн. Энэ нээлт хамгийн жирийн боловч маш нарийн түвэгтэй шинжлэх ухаан бөгөөд амьдралын үнэнийг зөв ойлгож, хүнийг танин мэдэх авьяастай хүмүүс Станиславскийн сургаалыг хялбар ойлгон хэрэгжүүлж чаддаг байна. Станиславскийн боловсруулсан эмх цэгцтэй онол бол бодит туршлагаар батлагдсан учир хэзээ ч хуучрахгүй бөгөөд Зөвлөлтийн театрын арвин их туршлагаар улам баяжигдсаар байгаа нь хэн бүхэнд илэрхий. Театрын урлагийн талаар Станиславскийн шинээр бий болгосон нээлтийн хамгийн гол нь жүжгийн утга санаа, үзэл суртлын тухай сургаал юм.

	Жүжгийн зохиолч, жүжигчин, найруулагч гурвын амь мэт эрхэмлэх зүйл бол гарган үзүүлэх бүтээлийнхээ утга санаа, үзэл суртлыг дээд хэмжээнд байлгах ёстой. Үзэл суртлын тэмцэл ширүүн байгаа одоо үед Станиславскийн энэ зарчим хуучрах нь ч байтугай харин онцгой ач холбогдолтой болж, бид бүхний хариуцлагыг өндөржүүлж байна. Станиславскийн сургаалын мөн чанар нь болсон энэ зарчмыг монголын театр өөрийн үзвэрийн санд байнгын удирдлага болгосоор байна. Зөвхөн үүгээр ч зогсохгүй монголын театрын урлаг хөгжихдөө Станиславскийн системийг бүхэл бүтнээр нь бүтээлчээр хэрэгжүүлж байгаа бөгөөд тэр нь түүний шилдэг шавь нарын ач гавьяа даруй мөн.

	Станиславскийн шавь А. Ефремов. Ефремовын шавь С. Буяннэмэх, Ш. Аюуш, Гомбожав, Станиславскийн шавь В. Борейшо Борейшогийн шавь Д. Намдаг Э. Оюун, Н. Цэгмид, Станилавскийн шавь А. Попов, түүний шавь С. Гэндэн, Л. Ванган, Никитин, Никитиний шавь 20 шахам найруулагчид төрөн гарч одоо манай орны театр, соёлын орднуудад ажиллаж байна. Ийм учраас монголын орчин үеийн найруулагчийн урлаг нь их найруулагч Станиславскийн онолоор хүмүүжигдэн үүсэж бий болсон бөгөөд тэр сургаалаар замнан хөгжиж байна гэдэг дүгнэлтийг хийж болно.

	Ямарваа нэгэн театр соёлын ордон найруулагчгүйгээр оршин тогтнож чадахгүй. Гагцхүү найруулагч л театрын уран бүтээлийн шинжийг тодорхойлж байх ёстой. Театрын урлагийн бүх асуудал ганцхан найруулагчаас шалтгаална. Театр, соёлын ордноос гарган үзүүлж бий бүх үзвэрийн хариуцлагыг найруулагч хүлээх үүрэгтэй. Тэрбээр театр, соёлын ордны хамт олны нэрийн өмнөөс жүжгийн зохиолын чанар, чансаа, жүжигчний ажиллагааны сайн, муу, үзэгч олныг хэрхэн юугаар яаж хүмүүжүүлэх тухай асуудлыг хариуцаж байгаа юм. Театр, соёлын ордны үзвэрийн сантай холбогдон гарч байгаа бүх асуудалд найруулагч хариу өгөх ёстой. Ийм учраас найруулагч хүн бол маш өргөн мэдлэгтэй байх нь чухал. Тийм өргөн мэдлэгтэй найруулагчийн нэг нь Л. Ванган байлаа. Тэрбээр Маркс-Ленинч онол, улс төрийн боловсролоо үргэлж дээшлүүлэн, амьдралын олон үзэгдлүүдийг нарийнаар ажиглан шинжиж, мэргэжил мэдлэгээ баяжуулан бүтээл юугаа туурвидаг байв.

	Л. Ванган, найруулагч хүний мэдлэг гүн бат, өргөн хүрээтэй байхын ач холбогдлыг өндөрт өргөж байсан юм.

	«Найруулагч хүн өөрөө улс төр, үзэл суртлын ба урлагийн мэдлэгийн хувьд хамгийн ихийг сурч, мэдэхийн төлөө өөрийн бүх идэвх анхаарлаа тавьж цуцалтгүй ажиллавал зохино» гэж тэр бичсэн байна.

	Театрын үзвэрийн бодлогыг зөв сонгон олж төлөвлөх, нэгэнт сонгож авсан зохиолынхоо судалгааны ажлыг маш нарийн нямбай хийж гүйцэтгэх нь найруулагч Л. Ванганы нэг онцлог бөгөөд ялангуяа орчин үеийн сэдэвт бүтээлийг олшруулах нийгмийн хөгжлийн салбар бүхэнд гарч бий шинэ хүний дүрийг уран сайхны дүрээр илэрхийлэхийн тулд гол анхаарлаа дайчилж байв.

	Шавийн эрдэм багшаас гэдэг утга гүн бөгөөд оновчтой товч тодорхойлолт байдаг. Л. Ванган багшийн заасан эрдмийг биедээ шингээж чадаад, бүтээлчээр хөгжүүлж чадсан хүн. Найруулагч Л. Ванганы багш, Зөвлөлт социалист бүгд найрамдах холбоот улсын ардын жүжигчин, төрийн шагналт Алексей Дмитриевич Попов бол Зөвлөлтийн алдарт уран бүтээлчдийн нэг бөгөөд гарамгай найруулагч байсан бөгөөд Попов гуайн хичээлийн нэг гогцоо асуудал бол театрын үзвэр буюу найруулах жүжгийн утга санааны тухай Станиславскийн сургаалыг тууштай хамгаалан хөгжүүлж уг асуудлын мөн чанарыг шавь нартаа ямагт сурган зөвлөж байлаа.

	Энэ сургаалыг Л. Ванган өөрийн найруулах мэргэжлийн гол хөшүүрэг болгон, жүжгийн зохиолын судалгааг маш нарийн ашиглан бүрэлдүүлж, өөрийн зөвлөгөөнийг өгөх буюу засварыг хийдэг байснаараа ижилгүй найруулагч гэхэд хилсдэхгүй биз.

	Зохиолын утга санааг нарийн судлахын хамт зохиолын дотор болж буй үйл явдлын шалтаг, шалтгаан, дүрүүдийн анги, чанар, түүх намтар, зан төрхийг нэгэн адил нарийн судалдаг нь Л. Ванганы найруулах ухааны өвөрмөц арга барил байлаа.

	Тэр бичихдээ: «Найруулагч хүн шинээр сургуулилах жүжгийн зохиолыг нарийн тодорхой судалсны үндсэн дээр найруулагчийн төлөвлөгөө гаргаж болно. Үүнд: Тэр жүжгийн зохиолын зайлшгүй зохиогдон гарах болсон шалтгаан юу болох, зохиолын дотор юуны тухай үзүүлж байгаа зэрэг улс төрийн сэдэв санаа ба чухам юуны төлөө, ямар учраас голчлон тэмцэж байгаа улс төр, ангийн тэмцлийн гол утга болон зохиолын нэвтэрхий хүсэл эрмэлзлийг хэнээр төлөөлөн үзүүлж байгаа тухай, мөн хэн хэн ямар саадыг учруулж эсэргүүцлийг тавьж байгаа болон зохиолын нэвтрэн гарах үйлчлэл, эсрэг үйлчлэл зэргийн ангийн тэмцлийн хууль, улс төрийн онолын үндсэн дээр нарийвчлан олж судлан тодорхойлох ёстой. Түүнчлэн зохиолын дотор гарч байгаа дүрүүдийн ангич чанар, нийгмийн гарал үүсэл, үндэс угсаа, түүний сэтгэлийн дотоод болон биеийн гадаад байдал, ажил төрөл хөрөнгө чинээ, ахуй байдал зэрэг дүрийн зан чанарыг олохоос гадна тэр хүмүүсийн хэрэглэж байсан хувцас хунар, орон сууц, багаж хэрэгсэл, амьдралын хэрэгцээт эд юмс буюу байгаль орон нутгийн онцгой шинжүүдийг хүн төрөлхтний амьдралын үнэн бодит түүхийн үүднээс холбож судлах болно» хэмээн өгүүлсэн нь найруулагчийн судалгааны онолын үндэс болж байна.

	Л. Ванган зохиолын судалгааг хийх явцдаа зохиогч нартай хамтран ажиллах, зохиолчийн санаа бодлыг зөв ойлгохыг эрхэмлэдэг байсан юм.

	Жишээ нь: Бавуу, Сандаг нарын бичсэн «Гэнэн сэтгэл», Ч. Чимидийн зохиосон «Босгон дээр» «Яндангийн дуу» Д. Намдагийн «Ээдрээ» зэрэг жүжгүүдийг найруулахдаа зохиогч нартай үргэлж харилцаж хүсэл эрмэлзлийг сонсох, зохиолын нэмэлт, хасалт, өөрчлөлтүүдийг хийхдээ тэдний зөвлөгөөнийг заавал авч байснаас гадна зохиолын утга, үйл явдал, дүрийн зан байдалтай холбогдол бүхий асуудлаар зохиогч нарын нэмэлт дүгнэлтийг сонсдог байлаа.

	Зохиогч нарт зөвхөн найруулагчийн мэргэжлээр туслаад зогсохгүй Зохиолчийн мэргэжлээр тусалдаг байсан нь найруулагч Л. Ванганы нэгэн онцлог мөн. Өөрөө найруулагч, зохиолч байсан болохоороо жүжгийн зохиолчдын бичсэн зохиолыг үзэл суртал, урлагийн талаар сайжруулах арга хэлбэрүүдийг шүүн тунгааж, эрэн олж чаддаг уран сэтгэмжээр баялаг найруулагч юм. Бусад зохиолчидтой хамтран ажиллах, тэдэнтэй санаа сэтгэл нэгтэй байхын ач холбогдлыг Л. Ванган уран бүтээл туурвих ашигтай сайн арга гэж үзэж байв. «Найруулагч, зохиолч хоёрын санаа сэтгэл нь хоорондоо нэгдмэл байх хэрэгтэй юм. Үүнд: хэрэв уул зохиолыг зохиосон зохиолч нас барсан юм уу, эсвэл гадаадын зохиолчид байвал түүний түүх, зохиосон өөр бусад зохиолуудыг нарийн тодорхой уншин судалж, зохиолчийн санаа сэтгэлийг тодорхойлон тоглох жүжигчдэд гүнзгий ойлгуулах хэрэгтэй. Хэрэв тэр зохиолыг зохиогч нь байвал түүнтэй ойр дотно харилцан ажиллаж, зохиолын тухай үргэлж зөвлөн ярилцаж байхаас гадна зохиолчийг жүжигчидтэй уулзуулж, тэдэнд зохиолчийн санааг бүрэн ойлгуулах нь чухал байдаг» гэж найруулагч Л. Ванган бичжээ.

	Зохиолын судалгааны тухай болон зохиолч найруулагч хоёрын холбооны тухай найруулагч Л. Ванганы үзэл ойлголт ямар байсан нь бидэнд тодорхой бөгөөд сонгодог хэлбэрийн дүгнэлт болж байна.

	Л. Ванганы найруулах уран чадварын өөр нэг онцлог нь жүжигчидтэй ажиллах арга хэлбэр юм. Жүжиг бүтээх гол хүч болох жүжигчидтэй ажиллах арга нь найруулагч бүрийд өөр өөр онцлогтой байдаг боловч уран сайхны дүр бүтээх үндсэн зарчим нь нэг байдаг билээ. Найруулагчаас жүжигчидтэй ажиллах тухай асуудал бол К. Станиславскийн сургаалын нэгэн бүхэл хэсэг болохыг хэн бүхэн мэднэ. Найруулагч, жүжигчидтэй ажиллах ажиллагаа нь хүнийг хүмүүжүүлэх, шинэ мэргэжилд сургах хамгийн хариуцлагатай, нарийн түвэгтэй, олон янзын өвөрмөц онцлогтой үйл хэрэг юм.

	Жүжигчинтэй ажиллах ажиллагааны хамгийн гол гогцоо нь: тэр жүжигчинд байгаа авьяасыг нэгжин олж нээгдүүлэх явдалд оршино. Жинхэнэ найруулагч бол жүжигчний сэтгэлийн үйлдлийг нээгдүүлэн, жүжгийн утга, зохиолчийн санаа болон өөрийн уран сэтгэмжийг жүжигчний сэтгэлээр дамжуулан үзэгч олонд хүргэх дээд зэргийн нарийн мэргэжлийг эзэмшсэн байдаг. Тийм найруулагчийн нэгэнд Л. Ванганыг тооцож болно. Театрын жүжигчин бүрийг бүтээлч зүтгэлээр ажиллахыг хамгийн үнэтэй зүйл хэмээн найруулагч Л. Ванган үзэж байв.

	Жүжигчин бүрийн мэргэжил чадвар, үзэл санаа, ойлголт зан төрх, онд ондоо байдгаас тэд бүхнийг уран бүтээл, мэргэжлийн талаар чиглүүлэн хөгжүүлэхэд найруулагч хүнд олон янзын арга ухаан хэрэгтэй болдог байна. Гэхдээ найруулагчаас жүжигчидтэй ажиллах арга туршлагыг хоёр ангилалд хуваан үздэг юм.

	Өгөөмөр элбэг дэлбэг баян найруулагч, өчүүхэн юм бүхэнд гар татдаг харамч найруулагч гэдэг энэ хоёр хэсэгт ертөнцийн бүх найруулагчид хуваагддаг байна.

	Өглөгч найруулагч бол өөрийнхөө мэдэж байгаа бүхнийг санасан бодсон зүйлээ цөмийг жүжигчдэдээ хэлж өгөх гэсэн тэмүүлэлтэй, их ярих дуртай байдаг бол харамч найруулагч нь жүжигчдэдээ хэлэх зөвлөх зүйлийг, мэдсэн эрдэм мэргэжлээ цөмийг нэгмөсөн зарцуулахыг хүсдэггүй, тэр бүгдийн дотроос тэр жүжигчний тэр дүрийн тэр хэсэгт тохирох зүйлийг шилэн сонгож хагаслан хэсэг хэсгээр хэлж өгөх жишээтэй, их ярих дургүй, жүжигчдэд санаа өгөх оновчтой хэдэн үг зөвлөх буюу эсвэл хааяа өөрийн биеэр үйлдэн хийж үзүүлэх аргаар ажилладаг байна. Өглөгч найруулагч өөрийн хийж байгаа жүжигтээ аль болохоор олон жүжигчин оролцуулах, их материал зарцуулах хүсэлтэй байдаг бол харамч найруулагч нь яавал юм хэмнэх вэ? цөөн жүжигчин оролцуулж зардал багасгах, илүүц зүйлгүй жүжгийн төлөө чармайдаг байна. Найруулагч нарын арга барилын энэ ялгаа бол ёс суртахууны биш гоо зүйн ялгаа юм.

	Найруулагч Л. Ванганы ажиллагаа нь харамч найруулагчийн хүрээнд хамаарагдана. Л. Ванганы жүжиг тавихаар зохиол хүлээж аваад жүжигчидтэй хамтран уншлага буюу ширээний хичээл хийхдээ хамгийн эхлээд зохиолын үг бүрийн далд утгыг тааварлан ойлгох, баяжуулан мэдэх зорилго тавихын хамт тэр, үгийг ямар байдлаар хэрхэн хэлэхийг хүртэл ажиглан зөвлөдгөөс гадна ширээний хичээлийн явцад үгийн ил далд утга санааг жүжигчдэд ойлгуулж чадсанаараа тэр зохиолын агуулгыг багасгах биш, харин баяжуулахын зэрэгцээ тайзны сургуулийн явцыг хөнгөн шуурхай болгох гол арга хэмээн найруулагч Л. Ванганы үздэг байсан. Олон баримтуудаас ганц жишээ хэлэхэд: А. Н. Островскийн зохиол «Аянга» жүжгийг 1953 онд найруулахдаа цагчин Кулигиний хэлж байгаа үгийн цаад утгыг үзэгчид гүйцэт ойлгуулахын тулд БНМАУ-ын гавьяат жүжигчин Д. Бат-Очирт хэдэн удаа зөвлөн шаардаж байсныг би санаж байна. Тэр нь харанхуй хаанчлалын нийгэмд шинэ техник, шинэ үзэл санаа үүсэж байгаа утгыг илтгэх ёстой байсан юм.

	Ширээний хичээлийн дараагаар тайзан дээр сургууль хийх явц нь жүжигчинтэй ажиллах 2 дугаар шат болно. Энэ шатанд үгийн үйлдлийг биеийн үйлдэлтэй хослохоос гадна сэтгэлийн үйлдлийг илэрхийлэх нарийн ажиллагаа явагддаг учраас сургууль хийж байгаа жүжигчдийн бие даасан бүтээлч зүтгэл улам нэмэгдэхийн хамт сургууль хийлгэж буй найруулагчийн ажиглалт, үнэлэлт дүгнэлт, шийдвэрлэлт улам гүн нарийн болох шаардлагатай. Тайзны сургууль эхлэхэд дүрийн үйл хөдлөлийн ерөнхий шугамыг хэлж өгөөд түүнийг жүжигчид хэрхэн ойлгосныг дүгнэлт хийж байхдаа огт ажиглаагүй юм шиг, бараг тэднийг харахгүй зөвхөн тэдний үгээ хэрхэн ямар өнгөөр хэлж бийг ажиглан байснаа «наад үг чинь хэтэрхий чанга байна, арай зөөлөн болгох хэрэгтэй» «эсвэл хэт аяархан байна бүүр чанга ярих хэрэгтэй» гэх мэтээр жүжигчдийг дууны өнгөөр удирддаг онцгой арга барил бол найруулагч Л. Ванганы нэгэн гайхамшиг билээ. Энэ гайхамшгийн тухай олон жүжигчин мэддэгийг батлан өгүүлэхийн дашрамд нэмэлт болгон нэгэн дүгнэлт хийлээ. Энэ нь амьдралын үзэгдлийг ажиглах, ойлгох хэлбэр хүн бүрийнх онд ондоо байдагчлан Л. Ванганы ажиглалт маш энгийн мөртөө ойлголт нь гойд ухаалаг байдаг билээ.

	Үзсэн, харсан, дуулсан, мэдсэн бүхэн нь бусад хүнд огт мэдэгдэхгүй, мэдсэн ч мэдээгүй юм шиг, харсан ч хараагүй юм шиг, дуулсан ч дуулаагүй юм шиг байсан хэр нь ээ бүх юмны учрыг аль хэдийн ажиглачихсан, дүгнэлт хийчихсэн байдаг. Энэ бол найруулагч Л. Ванганы онцгой ажигч, гарамгай шинжээчийн мөн чанар бөгөөд үзэгдэл юмсыг ажиглахдаа өнгөвч бус дотоод агуулгаас нь шинжиж, хөгжил хөдлөлийн хэтийн төлөв болон хор уршиг, ач холбогдол, бууран мөхөх, дэвшин дээшлэх чанаруудыг нээгдүүлэн сэтгэдэг нь түүний бүх уран бүтээлийн ноён нуруу болж байна. Жүжигчдийнхээ уран чадварын хэмжээг хүн бүр дээр тодорхой мэддэг болохоор зохиолын дүрүүдийг жүжигчдэд хуваарилахдаа тэр жүжигчний мэргэжил, арга барилын онцлогт тохируулан өгөөд өөрөө ширээний хичээл буюу тайзны сургууль хийгээгүй, уг жүжгийн тоглолтыг үзээгүй хэр нь ээ тэр жүжигчин тэр дүрийг тийм байдлаар дүрсэлсэн гэдэг ерөнхий ойлголттой байдаг нь Л. Ванганы уран сэтгэмжийн чадлыг илтгэнэ. Жүжигчний дүр бүтээх аргыг нэгэнт урьдчилан боловсруулсан учраас тайзны сургуулийг биечлэн удирдахдаа найруулагч Л. Ванган өөртөө болон жүжигчдэд түвэггүй зөвхөн үгээ хэлж буй дууны өнгөөр тэр жүжигчний сэтгэлийн хөтөлбөр хир зэрэг байгааг тодорхойлж чаддаг байна. Гэхдээ тэрбээр тайзны сургуулийг удирдахдаа зөвхөн жүжигчний үгээ хэлж байгаа дууны өнгийг чагнаад суудаггүй, жүжигчний үгийн ба сэтгэлийн үйлдлийг чиглүүлэн зөвлөхийн зэрэгцээ биеийн үйлдлийн дутмаг буюу буруу шугамтай байгаа хэсэгт өөрийн биеэр зарим үйлдлийг хийж үзүүлдэг байсан юм.

	Ч. Чимэдийн бичсэн «Босгон дээр» жүжигт Ишхүү болж жүжиглэсэн Л. Жамсранжавын хүүхэд тэврэн бүүвэйлэх үйлдлийг найруулагч Л. Ванган зааж өгсөн зэрэг олон жишээг дурдаж болно. Тэр жил би нэгэн найруулагчийн тухай Л. Вангантай ярилцах далимаар «Чи жүжиг найруулахдаа жүжигчинтэй чухам яаж ажилладаг юм бэ» гэж асуухад тэр надад хариулахдаа: «Би жүжигчидтэй ажиллахдаа их ярих тун дургүй, юу вэ гэвэл их яриа жүжигчний толгой эргүүлдэг осолтой» гэж хэлсэн юм. Энэ бол уг чанартаа жүжигчнээс бие даасан ажиллагаа, бүтээл зүтгэл, нарийн судалгаа шаардсан зарчимч арга болно.

	Гэхдээ найруулагч Л. Ванган жүжигчдийн дүр судалгаанд түшиглээд өөрөө жүжигчдэд юу ч хэлж өгдөггүй байсан удаагүй, тэр нь жүжигчдийн санаанд огт ороогүй шинэ сонин зүйлийг инээдэмтэйгээр хошигнон ярих нь цөөнгүй байв. Найруулагчийн зүгээс жүжигчдэд туслах ажлыг эрхэмлэн үзэж байсан нь түүний бичсэн өгүүллээс тодорхой байна.

	«Иймд уул зохиолын үйл амьдралд холбогдуулан унших ном, хэвлэл, уран зохиол, түүх судлах, музей үзэсгэлэн үзэх, кино зураг, зурагт хуудас, лекц, ярианы сэдэв болон тоглох дүрийн байдалтай ойролцоо төсөөтэй хүмүүс, зохиолын дотор үйлчилж байгаа амьдрал, ахуй байдлыг тодорхой мэдэх хүмүүс чухам хаа хэн байгааг урьдчилан мэдэж жүжигчид болон бусад уран бүтээлчдийн судалгаанд биетэй тусламж болгох асуудлыг мартаж болохгүй» гэж Л. Ванган бичсэн билээ. Найруулагчийн ажил бол хамгийн нарийн мэргэжил юм. Энэ мэргэжлийг гарамгай эзэмшсэн найруулагчийн нэгэнд Л. Ванган зүй ёсоор орно. Найруулагчийн мэргэжил бол сэтгэл зүйн ухаан бөгөөд авьяасгүйгээр энэ ухааныг эзэмшиж чадахгүй. Хэдийгээр эрдэм мэдлэгтэй, соёлтой, зохион байгуулах, зааж зааварлах чадвартай боловч авьяасгүйгээр найруулагч болохгүй. Найруулагчийн мэргэжлийг сургаж болдоггүй, харин нийгмийн болон амьдралын үзэгдлийг нарийнаар ажиглан чаддаг, урнаар сэтгэн, дүрслэн бодож чаддаг, Л. Ванган шиг цоглог хошин сэтгэлтэй сэргэлэн ухаантай хүн л найруулагч болж болно. Ийм учраас найруулагчийн мэргэжил бол хэн бүхний хийж чадах хялбар ажил биш хамгийн нарийн хэцүү мэргэжлийн нэг юм.

	Зарим хүмүүс найруулагчийн ажил бол хөнгөн хялбар, амар ажил гэж үзэх хандлага гарч байна. Хэрэв найруулагчийн ажлыг гар урлал ч гэж үзвэл тэр нь хөнгөн ажил юм. Сийлбэрчин хүнд ухаан бодол, эв дүй, хүч чадал хэрэгтэй. Хэрэв найруулагчийн хөдөлмөрийг урлаг гэж үзвэл хамгийн хэцүү түвэгтэй ажил мөн. Найруулагч хүнд уран сэтгэмж, авьяас хэрэгтэй. Л. Ванган шиг төрөлхийн авьяасгүйгээр найруулагч болно гэдэг бол өөрийнхөө болон өрөөл бусдын хүчийг барж, жинхэнэ жүжиг биш жүжгэрхүү юм оронцоглох болно.

	Театрын зүтгэлтэн Л. Ванганы найруулах авьяасыг тодруулсан 20 шахам жүжгийн тухай нэг бүрчлэн энд өгүүлэх боломжгүй учир ерөнхий дүгнэлт хийв. БНМАУ-ын гавьяат зүтгэлтэн, төрийн шагналт Л. Ванган өөрийн уран бүтээлийн түүхэндээ гадаад дотоодын 20 шахам жүжиг, дотоод гадаадын төр улсын чанартай олон концерт найруулсан манай туршлагатай шилдэг найруулагчдын нэг мөн. Түүний найруулсан уран бүтээлүүд нь эвлүүлэг авцалдаагаар гүн бат гагнагдсан, үйл явдлын шалтаг шалтгаан нь зайлшгүй чанараар тодорсон, үзэл санааны талаар шинэчлэл өөд тэмүүлсэн, ур чадлын хувьд гоо зүйн шаардлагыг хангасан байдлаараа монголын орчин үеийн тайзны урлагт шинэчлэлийг хийсэн юм. Тэрбээр Монголын найруулагчийн урлагийг хөгжүүлэхийн төлөө ихээхэн хүчин зүтгэл гаргаж шинэ хүчин бэлтгэх хэрэгт өөрийн нь хувь нэмрийг оруулсныг тэмдэглэх хэрэгтэй.

	Л. Ванганы найруулагчийн уран чадвар нь манай залуу найруулагч нарт онолын болон туршлагын ач холбогдол бүхий сургаал заавар болж байна.

	Манай утга зохиол, түүний дотор жүжгийн зохиол түүхийнхээ туршид намч чанартай байж үнэнчээр ухуулан итгүүлэх байрыг эзэлж ирсэн ба эзэлсээр ч байгаа бөгөөд социалист нийгмийг байгуулахад нам ард түмэндээ тусалж байгаадаа бахархдаг билээ. Монголын утга зохиолын түүхэнд жүжгийн зохиолчид эрхэм үүргийг биелүүлж ирсний дотор Л. Ванганы жүжгүүд шинэ амьдрал, шинэ хүнийг дүрслэн харуулах талаар үлэмж ахицыг хийсэн юм. Монголын орчин үеийн жүжгийн зохиолын түүхэнд шинэ соёлыг нээсэн хүн бол Л. Ванган мөн. Түүний бичсэн жүжгүүд нь эх орныхоо хөгжлийн салбар бүхэнд тухайлбал: Манай орны үйлдвэр, аж ахуй, барилга тээвэр, холбоо, соёл, шинжлэх ухааны салбарт шинээр буй болж байгаа хөгжил цэцэглэлт мөн тэр салбаруудад ажиллаж байгаа шинэ хүний дүрийг тусган илэрхийлснээрээ манай социалист байгуулалтын дуулал болж байгаа юм.

	Уншигч олон түмэн та бүхэнд толилуулан байгаа энэ номд Л. Ванганы зохиосон нэр бүхий жүжгийн есөн зохиол нь тус бүрдээ тодорхой нэг нэг санааг дэвшүүлэн тавьсан байна.

	Улсын их сургууль төгсөөд томилолтоо хүлээж байгаа хэсэг залуучууд хэн хаа хуваарилагдаж байгаагаа харилцан ярилцаж, зарим нь хөдөө явах хүсэлтэй, зарим нь хотод суух сонирхолтойгоо илчлэн хэлэлцэнэ. Бүрнээ, Сандаг хоёр хоорондоо хайр сэтгэлтэй боловч Бүрнээ нийгмийн өмнө хүлээсэн үүргээ ухамсарлан хөдөө явж орон нутагт ажиллахаар эрс шийдэж, Сандаг биеийн амрыг харж, арга мэх хэрэглэн хотод суухаар болно. Бүрнээ бүсгүй орон нутагт ажиллаж хэцүү бэрхшээлтэй тулгаравч ажил үйлс нь өөдрөг болж, үзэл санаа мэргэжил чадвараар нэр хүндтэй болж байхад Сандаг аливаа ажлын бэлэн зүйл дээр бие амар ажиллах боловч үзэл санаа, мэргэжлийн талаар зөвхөн хувиа хичээгч бэртэгчин болж байгааг «Эмч нар» гэдэг анхныхаа жүжигт Л. Ванган харуулсан юм. Энэ зохиол нь тайзны урлагаар ямар нэг ажлын зааврыг махчлан үзүүлэх гэсэн хуучин арга барилыг өөрчлөн хүмүүсийн үзэл санааны зөрчил, эх оронч үзлийг харуулснаараа онцлог болно.

	«Эмч нар» жүжиг бол эмч нарын ажлын заавар буюу мэргэжлийн сурах бичиг биш, харин зарим нэг сэхээтний үзэл санаанд байгаа хоцрогдлыг шүүмжлэн дүрсэлснээрээ Л. Ванган хүний ухаан бодлын сайн эмч болохоо харуулсан юм.

	Зохиогч жүжгийнхээ гол дүр Бүрнээ, бага эмч өвгөн Өлзий нараар манай өнөөдрийн хүний үзэл санааны давшилт чанарыг үзүүлсэн бол Сандаг, Сэмжид нараар олсон мэргэжилдээ ташаарагчид биеэ тоогсод, хувийн ашиг завшаан хичээгчдийг төлөөлүүлэн дүрсэлжээ.

	«Урагшлах замд» гэдэг жүжиг нь утга санаа, уран сайхны талаар манай жүжгийн зохиолд гарсан шинэ соёлын нэг мөн.

	Сангийн аж ахуйн удирдлагын арга барилд оршиж байгаа шинэ хуучны зөрчлийг нэг хүний буюу зарим хүний үзэл санааны хоцрогдлоор дүрслэн үзүүлжээ. Ардын цэргийн албанд олон жил зүтгэж, байлдааны орчин цагийн зэвсэг техникийг гарамгай эзэмшиж, эх орноо хамгаалах үйлст өндөр гавьяа байгуулж явсан хурандаа Сангаравдан улсын сангийн аж ахуйг удирдах чадвар нь хүрэхгүй байгаагийн учир юунд байна вэ? Энэ асуудалд «урагшлах замд» жүжиг оновчтой хариу өгч чадсанаараа зорилгоо биелүүлсэн юм.

	Сангаравдан шударга сайхан сэтгэлтэй хүн боловч, шинэ ажилд очоод ажлын онцлог амьдралын шинэхнийг судлан мэдээгүй хариуцаж буй ажлаасаа хөндий тасархай бусдын үгэнд хөтлөгдөж байснаас гадна амьдралдаа үргэлж сайшаал магтаал хүлээж байснаас болж, хурц шүүмжлэл, хатуу үг дуулахтайгаа зэрэг хиртхийн цочиж, бухимдан уцаарлаж байгаад түүний үзэл санааны хоцрогдлын шалтгаан оршжээ. Гэхдээ Зохиогч Сангаравданг амьдралд арчаагүй болсон хүний дүрээр биш харин ажил амьдралын явцад алдаж онож тэр бүхнээс суралцан урагшилж яваа хүний дүрээр гаргажээ.

	Дөрвөн үзэгдэлт жүжгийн хамгийн төгсгөлд «Сангийн аж ахуйг ч урагшлуулна, Сангаравданг ч урагшлуулна» гэж Сангаравдан өөрөө хэлж байгаад жүжгийн зохиолын гол утга зангилагдсан байна. Төгсгөлийн энэ хэдэн үг бүхэл бүтэн жүжиг зохиох сэдэв ч болсон байж болох юм. Энэ зохиолд Сангаравдангаас гадна Мөр гэгч бусдыг болон өөрийгөө мэхлэгч эрхэлсэн ажилцаа тэнцэхгүй болсон хүний дүр, Шижир гэдэг шинэ үзэл санаа бүхий, бэрхшээлийн өмнө сөгдөн буудаггүй өөртөө болон бусдад хатуу шаардлага тавьж, сангийн аж ахуйн ажлын муу байгаагийн шалтгаан нь олон нийтийн үйл хэрэгт биш, харин удирдлагын зохион байгуулалтад байгааг ажиглан ойлгож удирдах хүмүүсийн хуучин үзэл санаа, арга барилыг өөрчлөн шинэчлэхийн төлөө тэмцэж буй намын ажилтны дүр зэрэг 20 гаруй дүр нь манай хөгжлийн урагшлах замд саад бологчдыг шүүмжилсэн нэгэн санаанд уялджээ. Энэ бүхэн бол уран сайхны дүрийг ургуулан бодох Л. Ванганы уран сэтгэмжийн гайхамшиг, гүн ухааны мэдлэг, мэргэн шинжээчийн чадварыг илтгэж байна. Л. Ванганы зохиосон жүжгүүдийн дотор товч зохиомжтой тодорхой үйл явдлаар хурц, утгыг илтгэсэн «Хувиа бодогч» гэдэг сонин жүжиг бий.

	«Хэрэв миний дов дээр л ногоо ургаж байвал хүний дов хувхайрч байна уу надад хамаагүй» гэж хар амиа бодон, хувиа хичээгчид бол манай үйлдвэр, хөдөө аж ахуй, соёлын аль ч салаа мөчирт ажиллаж байгаа хүмүүсийн дотор бэртэгчин болж, нам улсын ажилд бэрхшээл учруулж байгааг буруушаан шүүмжилсний зэрэгцээ манай орчин үеийн хүүхдийн нөхөрсөг харилцаа, шинэ иргэний ёс суртахууны нандин чанарыг энэ жүжигт тусган үзүүлсэн байна. Энэ жүжгийн талаар үүний урьд миний бичсэн тусгай шүүмж хэвлэгдсэн болно.

	Орчин үеийн жүжгийн зохиолд ажилчин ангийн дүрийг босгосон жүжгүүдийн нэгэнд Л. Ванган, А. Дашнямтай хамтран бичсэн «Тожоо жолооч» гэдэг жүжиг орно.

	Нам засгаас ард түмнийг соёлжуулах талаар авч явуулсан арга хэмжээний дагуу 1954 онд Ховд аймгийн соёл урлагийн 10 хоногийн үзлэг нийслэл хотод явагдах ажлын бэлтгэлтэй холбогдон зохиогдсон энэ жүжиг аймгийн баазад ажиллаж байгаа хэсэг жолооч нарын ажил үйлс, ааш занг өгүүлжээ.

	Нам улсын ажлыг хийхэд манай хүмүүст бие бялдрын чийрэг хатуужлаас гадна үзэл санааны зориг хатуужил, үнэнч шударга тусархаг сэтгэлийн ач холбогдлыг зураглан үзүүлсэнд жүжгийн үндсэн санаа хадгалагджээ.

	Баазын хашир жолооч Тулгаа ажлыг мэдлэг, зүтгэл хоёроор хийдэг шинэ хүнд туслахыг өөрийн эрхэм үүрэг гэж ойлгосон бөгөөд тэр хуучин тэрэг гэж хог дээр хаяхгүй, өөд татан ажиллах нь улсад ашигтай гэж үзэхийн хамт шинэ хүнийг хуучин тэргэн дээр дадлага хийлгэх нь тэдний мэдлэг мэргэжлийг нэмэгдүүлэх саад бэрхшээлийг давахад хатуужилтай болгоно, хэмээн үздэг нь түүний өвөрмөц чанар болж байна. Тэгвэл жолооч Төмөрийн дүр Тулгаагийн эсрэг зохиогдсон бөгөөд тэрбээр ажлыг ямагт хойш татан, хоймор суух эрмэлзэлтэй тул бааздаа тоормос Төмөр нэртэй болсон нь уг дүрийн шинжийг тодруулж байгаа хошин дүгнэлт мөн.

	Төмөр хамаг ажил, хашир муу санаагаар бүтнэ гэж боддог, замын зуур нүүр тал татаж, ашиг хонжоо, арилжаа наймаа гүйлгэдэг, замын цагааныг, ачаа барааны эвтэйхнийг шилж чаддаг, өөрийнхөө үзлээр «гай ч тарихгүй гавьяа ч байгуулахгүй» яваа хүн юм. Мөн дарга, удирдлагат бялдуучилж чаддаг дагалдан Тожоог дарлан дөнгөдөг, гэнэн залууст буруу нөлөөлдөг, хорон санаатай хүний дүрийг тун ухаалаг урласан байна.

	Хоёр зохиогчийн нийлбэр санаагаар зурагдсан залуучууд, ажилчдын дүр нь шударга, хөдөлмөрч, нөхдөдөө тусархаг сайн санаат хүмүүс бөгөөд тэдний нэг Самдан хэлэхдээ: «Руль барьдгаараа жолооч биш, үнэмлэх өвөрлөснөөрөө слесарь биш, үнэнч шударга зүтгэлтэй ажилчин болж чадсанаараа амжилтад хүрдэг юм. Ер нь манайханд жолооч хүн хүмүүжил боловсролгүй, бараг ярьдаг нь янчаан мөнгө хийдэг нь хэрүүл маргаан, уудаг нь архи байдаг юм шиг ойлгодог тийм үзэл байсан юм. Ийм хоцрогдолтой бид эвлэлийн гишүүд тэмцэл явуулахгүй бол хэн явуулах хэрэг вэ» гэсэн үг нь цаад утгаараа хоцрогдолтой тэмцэж байгаа ажилчин хүний шинэ үзэл санаа мөн. «Сахилга батыг зөрчлүүд ба хууль гажуудуулсан гэмт хэрэгт холбогдох явдал шилжих насны хүүхдүүд дээр хааяа үзэгдсээр байна. Үүнээс урьдчилан сэргийлэхийг анхаарахгүй байсаар байгаад шүүхийн хурал дээр ирсэн хойно сая эх, эцгийн хайр халамжийг сэтгэл харамгүйгээр бөөнөөр нь гаргахыг оролдогчид, мөн хэрэгтний ширээн дээр суусан хойноо харамсан ухаарч эх, эцэг минь надад дээр үеэс эхлээд хатуу шаардлага тавьж байхгүй даанч яав аа би түүнийг нь ухаарч хүлээж авахгүй юугаа хийж байв аа? гэж гомдогчдыг «өнгөрсөн борооны хойноос эсгий хэвнэг нөмөрнө гэдэг ардын зүйр үгтэй жишиж болно» гэсэн санааг Л. Ванган «Ач хүүгийн зүүд» жүжигтээ дэвшүүлсэн бол «Жирийн хүмүүс» жүжигтээ амьдралын шатыг дэс дараагаар нь бат батаар нь гишгэж явсан жирийн хүнд л жигүүр ургадаг болохоос биш, амарчлаад, алгасаад өмсчихсөн хиймэл жигүүр хэмхэрч унаад хол явдаггүй гэсэн санааг дэвшүүлжээ.

	Зохиолч энэ санаагаа дэвшүүлэхдээ: дунд сургуулийн 10-р анги, мал эмнэлгийн техникумыг төгсгөж балгаа Раднаа, Цэцгээ, Чулуун, Сүх, Лхагва зэрэг залуус амьдралын янз бүрийн замаар замнаж зарим нь алдаж, зарим нь онож байгаа, үйл явдалд шингээн аливаа ажлыг хар бороос нь эхлэн бартаат замыг бэрхшээлийн дундуур туулах нь залуу хүмүүсийн мөн чанар байх ёстой гэдгийг онцлон өгүүлжээ. «Жирийн хүмүүс» гэдэг нь мөн чанартаа манай шинэ амьдралыг гардан байгуулж байгаа мянга мянган хөдөлмөрчид бөгөөд тэднийг төлөөлж буй аймгийн төвийн авто баазын ерөнхий механик Чадраа, түүний гэргий Маам нарын ажил нь хар бор боловч үйлс нь бүргэдийн жигүүр адил байна.

	Уран бүтээл гэдгийг хийсвэрээр томьёолж, авьяас билэг гэгчийг сохроор биширч, амьдралаа алдаж буй Раднаа, Лхагва хоёрын дүрээр жирийн биш хүн болох гэж хий санаархагчдын үл гүйцэлдэх үзлийг эрс буруушаажээ.

	Үүний зэрэгцээ энэ зохиолд жирийн хүний амьдралаар замнан буй Чулуун, Сүх, Цэцгээ нарын дүрд манай шинэ үеийн хүний хэв шинж илэрлээ олжээ. Энэ зохиолын эзэн нь өөрөө жирийн хүн мөртөө жир бусын ухаанаар жигүүрлэсэн нь хар бор ажил, амьдралын бартаатай замаас халшраагүйн үр дүн даруй мөн биз ээ.

	«Жирийн хүмүүс» жүжгийн тухай миний бичсэн шүүмж хэвлэгдсэн учир товчлов. Эх орныхоо нөөц баялгийг нээн ашиглаж, ард түмний аж байдлыг дээшлүүлэх чухал нөхцөл болсон их барилгын ажилд залуучуудыг уриалан дуудсан «Эзэд» гэдэг жүжиг Л. Ванганы уран бүтээлд итгүүлэн ухуулах байрыг эзэлнэ.

	Намын уриалгаар их барилгын ажилд саналаа өгч буй хэсэг залуучуудын санаа бодлоор хийсэн энэ жүжиг манай орны өнцөг булан бүрийд барилга байгууламжийн ажил өрнөж, түүн дээр ажиллаж буй хүмүүсийн ажил, амьдрал, зан байдал, хайр сэтгэлийг дэлгэрэнгүй хэлбэрээр дүрсэлсэн нь уншигч та бүхэнд аяндаа мэдэгдэнэ. Харин энэ жүжигт гардаг хорих ангид ажил хийж буй хоригдол ажилчдын хүмүүжил зан байдал, заль мэх үзэл, бодол, шинэ хуучин хоёр хүмүүжүүлэгчийн хандлага арга барил нь зохиогчийн хэлэх гэсэн нэг том санаа юм. Тэр нь хүн амьдралдаа алдаа хийж, хууль зөрчих явдал гаргадаг боловч засаршгүй хүн гэж байхгүй харин тэр хүнийг хүмүүжүүлэх аргыг шинжлэх ухааны үүднээс хамгийн нарийн ашиглан сонгож авах хэрэгтэй гэсэн санаа болно.

	Жүжиг эхлэхэд модны ажил эрхэлж байсан хоригдол ажилчдын анги, жүжгийн эцэст хоригдол хүнгүй болж анги нь татан буугдаж, байгаа зарим хүний ухамсарт буй хуучны үзэл санаа арилж, социалист хууль тогтоомжийг зөрчих явдал арилах болно гэсэн гүн утгыг агуулжээ. Эдгээрээс бусад асуудлын талаар би өөрийн шүүмжид дэлгэрэнгүй өгүүлсэн билээ. Хүүхдийн тоглоом, хүүхэлдэйн яриа, худалдагч өвгөний зүүдээр хийсэн «худалдагчийн зүүд» гэдэг жүжиг хэлбэрийн хувьд хүүхдийн жүжиг мэт боловч, агуулгын хувьд насанд хүрэгчдийн жүжиг юм. Зохиолч энэ жүжгээрээ хүүхдийн тоглоомын хийц чанар, үзэмж байдлыг шүүмжлэх дашрамд ер нь дэлгүүрийн лангуун дээр байгаа бараа товар ярьж чаддаг сан бол мөн ч их гомдол гаргаж болох юм гэсэн санааг илэрхийлжээ. Тоглоомуудын янз бүрийн гомдолд дарагдсан худалдагч өвгөн нойроосоо сэрээд үзэгчид рүү хандан «Та бид л анхаарахгүй бол ер нь хэн анхаарах байна даа. За би энэ зүүдийг зүүд биш ажил болгоё. Та бүхэн ч гэсэн дор дороо бодно биз. Надад ч тусална биз» гэж байгаа нь хүүхдийн тоглоом хийдэг хүмүүс, үйлдвэрлэдэг байгууллага хуваарилдаг хүмүүс, зарим дэлгүүрийн лангуун дээр тоосонд идүүлэн байгаа бараа товарыг хариуцаж буй хүмүүсийн дутагдлыг шүүмжилжээ. Үнэхээр ч энэ жүжиг хүүхдийн тоглоомын яс чанарыг сайжруулахад ач тусаа үзүүлсэн нь дамжиггүй.

	Хөдөө аж ахуйн нэгдлийн малчдын амьдралын зарим хэсгийг үзүүлсэн «Зам нийлэх үү» гэдэг зохиолыг Л. Ванган, X. Хорлоотой хамтран бичсэн нь түүний сүүлчийн бүтээл болж үлджээ.

	Нэгдлийн мал бригадын дарга Цэрэнгийн сагсуу болчимгүй зангаас болж малчин залуу Саран, Занаа хоёрын хайр сэтгэлд бие биеэ үл ойлголцох сэжиг бий болно. Бригадын дарга Цэрэн бараг өөрийн дураар Сарангийнхныг нүүлгэж, Занаагийнхаас нутаг ус холдуулан буулгасанд Занаа, Саранг үл итгэн энэ бүсгүйтэй зам нийлүүлэхгүй болов гэж гоморхон бодоод өөрийн хариулж байсан 500 гаруй хонийг нэгдэлд буцааж өгөхийг Цэрэн дуртай зөвшөөрнө. Занаад хариулж байсан 500 хонины оронд цусны халдвартай үхэр өгч Бодонтын аманд буулгаж бусдаас тусгаарлан, каринтид байлгах болжээ.

	Бодонтын нөгөө талын Уультын аманд Сараа хэдэн хуц хариулж мөн л зэлүүд байдалтай нутаглана. Хөдөлмөрийн чадвартай залуучууд тодорхой хийх ажилгүй уйдахын зовлон эдэлж, Уульт, Бодонт, Нарстын амны гурван залуу нэгэн үе бие биедээ айлчлан архи ууж, мөрийтэй даалуу тавих болсон боловч сум нэгдлийн удирдлагын эргэлт, шалгалт, заавар зөвлөгөөн нь Занаагийн сэтгэлд гэмшил төрүүлэн, түрүүчийнхээ гэнэн бодлын буруу болохыг ухааруулна.

	Сарангийн тухай буруу ойлгож байснаа мэдсэн Занаа өөрөө санаачлан биеийн хөдөлмөр хийж булчин шөрмөснийхөө чилээг гаргах нь түүнд нэг ёсны баяр жаргал болж байна. Ер нь энэ жүжиг хөдөө аж ахуйн нэгдэлд ажиллах хүчнийг хамгийн зөв хуваарилахын ач холбогдол болон хэн нэг залуу хүн булчин шөрмөсөө тэнийлгэх биеийн хөдөлмөр хийхгүй байвал бие бялдрын буюу үзэл санааны хувьд уйдах гутрахын гуниг зовлон эдэлдэг юм гэсэн гол санааг дэвшүүлжээ. Энэ жүжигт түрүүчийн жүжгүүдэд гараагүй шинэ санаа, сонин үйл явдал, хошин хэллэг олон байгаа нь Л. Ванганы урлах ухааны өргөн мэдлэгийг бататган өглөө.

	Жүжгийн зохиолч Л. Ванганы бичсэн «Цагаан хүзүүт, майга бор хоёр», «Арвай хээрийн талд» бусадтай хамтран бичсэн «Тамирын бэр», «Тээлийн хөндийд», «Нанзадынхан» гэх зэрэг жүжгүүд энэ эмхэтгэлд ороогүй болохыг тэмдэглэе.

	БНМАУ-ын гавьяат зүтгэлтэн, төрийн шагналт Л. Ванган жүжгийн шилдэг найруулагч төдийгүй, жүжгийн гарамгай зохиолч байсан нь түүний бичсэн 10 гаруй жүжгүүдээс илэрхий.

	Л. Ванганы жүжгүүдийг ажиглахад өөрийн өвөрмөц онцлогуудтай бөгөөд зохиолын үйл явдлын шалтаг шалтгаан нь тохиолдлын чанараар биш, зайлшгүй чанараар авцалдсан, баатрууд нь үйл явдлынхаа шалтгаант үйлдлийг өөрсдөө нээгдүүлэн байгаагаар дүрсэлсэн байдаг. Үйл хөдлөлөөс дүрүүдээ ургуулан гаргаж зөрчлийн явцад баатруудынхаа шинж төлөвийг нээгдүүлэн хөгжүүлж чаддаг онцлогтой. Түүний жүжгүүдэд зөрчлийн тухай асуудал гүн гүнзгий агуулагдсан бөгөөд гол нь хүмүүсийн үзэл санааны буюу шинэ хуучны зөрчлийг тусган үзүүлсэн байна. Өөрөөр өгүүлбээс: Л. Ванган бол жүжгийн зохиолын үйл хөдлөл, зөрчлийг чадамгай үүсгэн бүрэлдүүлэгч байв.

	Нэг хүний гээсэн түрийвчтэй мөнгөн дээр хоёр хүн зэрэг ирээд тэр мөнгийг чухам хэн нь авах вэ? гэдгээс л жүжгийн үйл явдал зөрчлийг үүсгэн гаргаж болно гэж тэр ярьж байгаа нь ёстой ургуулан бодох ухаантай хүний шинж мөн.

	Л. Ванганы жүжгүүдийн зохиомж нь Цэгцтэй, хэллэг нь оновчтой, утга санаа нь сургамжтай, дүрийн зан чанар нь тод ялгаатай байдаг. Дүрүүдийн өмнөөс хүүрнэн өгүүлэхдээ цэцэн цэлмэн бөгөөд жүжгийн эхэнд нэг дүрийн энгийн хэлсэн хэдэн үгийн утга, жүжгийн эцэст тайлагдаж байх жишээтэйгээр зохиосон үг олон дайралддаг юм. Энэ бүхнээрээ Л. Ванган орчин үеийн жүжгийн зохиолд шинэчлэл хийж үлэмж гавьяа байгуулсан хүн.

	Л. Ванган театрын урлагийн нэрт зүтгэлтэн төдийгүй манай кино урлагийн шилдэг зүтгэлтнүүдийн нэг юм. Тэрбээр «Сэрэлт» «Салхины амт», «Түмний нэг», «Хүний мөр» зэрэг кино зохиол бичсэнээс гадна зохиолч Ч. Чимэдтэй хамтран «Өглөө» гэдэг кино зохиол туурвиснаас гадна «Бямбаагийн зээрд», «Талын цуурай», «Хэн хэлсэн юм бэ?» гэдэг кино тууж зохиосон нь монголын кино урлагийн хөгжилд бий болсон шинэ ололтуудын нэг болжээ.

	Зохиолч «Бямбаагийн зээрд» кино тууждаа хамжлагат байгууллын ядуу хүний зовлон зүдгүүр болон хувь заяаг хувьсгалын үйл хэрэгтэй холбон дүрсэлсэн нь орчин үеийн кино туужийн сонгомол зохиол болжээ. Энэ туужийн утга санаа үйл явдлын эхлэл, өрнөл, оргил, тайлал дүрүүдийн учрал хувь тавилан нь үнэхээр сэтгэл булаам зүрх догдлуулах уран увдисаар зохиогджээ.

	Л. Ванган нь С. Дашдооровтой хамтран бичсэн «Талын цуурай» кино тууж нь ардын хувьсгалын үйл хэрэгт үнэнчээр зүтгэн амь насаа алдсан ахмад хувьсгалчдын дүрийг гаргасан бол Ч. Чимидтэй хамтран бичсэн «Хэн хэлсэн юм бэ?» кино тууждаа монгол орны ирээдүйн хөгжлийн замыг гэрэлтүүлсэн их Лениний сургаалын гүн агуулгыг илтгэн харуулжээ.

	Түүх хувьсгалын сэдэв бүхий энэ гурван тууж нь манай кино зохиолын төрөл зүйлийг баяжуулан кино зохиол бүтээгчдэд туршлага болж санаа өгөх чухал ач холбогдолтой байна.

	Янз бүрийн санаагаар сонин чухал сэдвийг дэвшүүлсэн хошин голдуу хэдэн сайхан өгүүллэгээрээ манай өгүүллэгийн төрөл зүйлд нэмэр хандив оруулсан хүн бол Л. Ванган юм.

	Тэрбээр эх орноо батлан хамгаалах үйлст ардын армийн байлдааны болон улс төрийн бэлтгэлээс гадна бат бэх ар тал онцгой үүрэг гүйцэтгэдэг гэсэн санаагаар зохиосон «Далайд дусал нэмэр» гэдэг өгүүллэгээрээ жирийн нэг ажигч хүний эх оронч үзлийг дүрсэлсэн бол «Хар шилт» гэдэг өгүүллэгтээ Сэртэв гэгч албан тушаалаа ашиглан заль мэх хэрэглэж шалиглан завхайрах мөрөөдөл бүхий дүрийг шогчлон гаргажээ.

	Ажил төрөлтэй сайн эхийн ачаар гэдэс өлсөх, гар даарах, царай гутах, хувцас ноорохыг үзээгүй 22 нас хүрч байгаа ганган Сумъяа гэгч орон нутагт түр хугацааны томилолтоор ажиллах завсраа ажил хийж чадахгүй байтлаа нэрэлхүү зангаасаа болж халуун тостой, түүхий боорцогт түлэгдэн шившгээ тарьж, арчаагүй байдалд ороод эхээ санаж, гэмшин бодолхийлж, ёолон шанална. Энэ хүн аливаа ажлын ямар ч мэдлэггүй хүн Л. Ванганы «Ээж ээ!» гэдэг өгүүллэгт шүүмжлэгдсэнээсээ хойш ухаан сууж, хүнд хөнгөн, хар бор ямар нэг хөдөлмөр, ялангуяа гэр орны ажлыг хийж мэдэхгүйгээр гангалахын гайг сайн ойлгосон гэдээг.

	«Сарьсан багваахай олширвол муу» гэдэг өгүүллэг хэлбэрийн хувьд жижиг боловч агуулгын хувьд том санаа гаргажээ. Энэ нь манай орны аливаа нэг сургуульд суралцаж байгаа олон мянган хүүхэд, залуучуудаас дунд сурлагатны тоо олширвоос сарьсан багваахай шиг болох аюултай шүү гэдгийг анхааруулжээ. «Манай монголын энэ за гэдэг үг чинь хэлэхэд амархан богинохон хэлний үзүүр дээр бэлэн байдаг мөртөө, цаанаа хүний мөс нуруу сорьсон хариуцлагатай үг юм шүү» гэсэн нэн чухал утгыг илтгэсэн «За-гийн гай» өгүүллэг нь албаны болон амины ажилд саад тотгор бологчдыг шүүмжилсэн байна.

	Зарлага өвгөн Жарантай гуай өгсөн үүргийг «за» гэж хүлээж аваад биелүүлэхийн төлөө бүх арга боломжийг сүвэгчлэн, хүч чармайлтаа дайчлан байж бүтээж байхад «за, за» гэсээр байгаад нам улсын ажлыг унагаагчид манай ажлын салбар бүхэнд олширсоор байгаа юм. Зарим хүмүүс «за» гэдэг үгийг жинхэнэ утгаар нь биш, өөртөө ашигтай арга болгон хэрэглэгчдийг, ялангуяа хэлний үзүүрээр хийсвэр ойлголтоор «за» гэж хэлээд залхууран суугчдын аюулыг арилгах тэмцэлд уншигчдыг уриалжээ.

	Манай оронд социализмын материал техникийн бааз байгуулагдан сум, нэгдэл, бригад, суурь хүртэл цахилгаанжиж байгаа их өөрчлөлтийг тусган үзүүлсэн Жож Сэрээнэн, улсын их сургууль төгссөний дараа ажилд ороод янз бүрийн бэрхшээлтэй учран, амьдралын их сургууль төгсөж, хөгтэй явдал, сонин учрал, инээдэм доогтой шог яриагаар өөрийн түүхийг баяжуулсан «Эрхий Мажиг» нь манай орчин үеийн өгүүллэгийн дотор онцгой байрыг эзэлнэ. Ер нь Л. Ванганы өгүүллэгүүд нь утга санаа ухуулах чадлаар төгс байдгаас гадна орчин үеэ тод томруун тусган илэрхийлэх өвөрмөц шинжтэй билээ. Түүний зохиосон жүжиг, кино, өгүүллэгүүд нь амьдралд гярхай хүний ухаалаг оюунаар тунгаагдсан, хурын ус мэт тунгалаг, бал бурмын адил амттай, уншигч олны сэтгэл мэдрэлийн ундаа болсон, манай утга зохиолын эрдэнэсийн нэг мөн.

	Ер нь хүн төрөлхтний соёлын түүхэнд агуу гайхамшгийг бүтээсэн суут хүмүүс нь амьдралыг гярхай ажиглан зүйрлэшгүй урнаар сэтгэн боловсруулж чадсаны үр дүн байдагчлан Л. Ванган бол үзэгдэл юмсыг соргогоор ажиглан, нарийнаар шинжиж, дүрслэн сэтгэдэг байв. Тэрбээр амьдралыг ажиглахдаа тодорхой буюу тусгай хугацаа, цаг хэрэглэдэггүй, ажиллаж байхдаа ч, амарч байхдаа ч, гудамж талбайд явж байхдаа ч, гэр орондоо байхдаа ч, гадаад дотоодод явж байхдаа ч, хэн нэгэн хүнтэй ярилцаж байхдаа ч, хугацаагүйгээр бүтээлч эрэл хийж байлаа.

	Энэ бүхэндээ гар хоосон байдаггүй ёстой суусан газраасаа шороо атгана гэгчээр ганц ширхэг хадаас хэвтсэн ч гайхан олзуурхаж, гарынхаа хүчийг шавхсан цэвэрлэгчийн сэтгэлийг ч үнэлэн нүдэнд үзэгдсэн, чихэнд сонсогдсон болгоноос уран бүтээлийн санаа сэдэв, дүр зургийг атга атгаар ашиглан авч, арвижуулан баяжуулсаар алдарт сайхан бүтээлээ туурвидаг байжээ.

	Ванган гэгч хэн байсан бэ?

	Ванган гэгч орчин үеэ магтан дуулагч байсан, Ванган гэгч хосгүй ажиглагч, сэтгэл зүйн нарийн шинжээч, харсан дуулснаа ухаан тархиндаа шингээн, дүрслэн сэтгэгч байсан.

	Ванган гэгч уран бүтээлч нарт цаг, бие хайрлахгүй туслан зөвлөгч байсан Ванган гэгч амьдралын хүнд хүчир бартаат замыг өгсөн хатуужиж, эрдэм мэдлэгийн шимийг хүртэн, авьяас билгээ нээгдүүлж чадсан онцгой ухаантай байв.

	Ванган гэгч хань нөхдөө халамжлан хайрлах энэрэлт сэтгэлийн эзэн, эх орноо гайхан магтах сайхан үзлээр жигүүрлэсэн хүн.

	Ванган гэгч амьдралыг гоёж чимэхгүй, зөрчил, дутагдлыг нуухгүй, сүүдэрт талуудыг шүүмжлэн тэмцэгч байснаар барахгүй, хүмүүсийг буруу юмнаас хамгаалж, зөв юманд уриалан дуудагч байсан билээ.

	Л. Ванганы эдгээр онцгой шинж чанарууд нь «Хэн хэлсэн юм бэ?» гэдэг энэхүү толилуулан буй номыг эхнээс нь дуустал уншихад та бүхэнд аяндаа тодорхой ойлгогдох болно гэж өчүүхэн би бээр найдна.

